Мастер класс
Тэма “Рэвалюцыя ў маёй шафе”

Праблема: З 1950 да 2020 год колькасць людзей павялічылася ў 2,5 разы, а вытворчасць адзення  - у 7 разоў. Узровень спажывання тавараў тэкстыльнай вытворчасці вырас у 40 разоў і працягвае расці. Шопінг стаў неад’емнай часткай сучаснага жыцця кожнага, а таксама часткай сусветнай палітыкі, і ён уплывае на экасістэму свету. Таму спажыўцы павінны разумець, што адзенне не ствараецца з паветра, што на вытворчасць затрачваюцца вялікія рэсурсы, а гэта шкодзіць акаляючаму асяроддзю. Праблема ўсвядомленага спажывання на сённяшні дзень адна з найбольш актуальных у свеце, але амаль невядомая беларускаму спажыўцу. А набыццё адзення – гэта тая жыццёвая сфера, якую мы самі можам кантраляваць. Патрэбна толькі ўсвядоміць, што гэта неабходнасць.

[bookmark: _GoBack]Мэта: фарміраванне экалагічнай культуры і выхаванне ашчадных адносін да прыродных рэсурсаў праз прапаганду прынцыпаў свядомага спажывання «3R: Reduce. Reuse. Recycle (скарачэнне, паўторнае выкарыстанне, перапрацоўка)».

Задачы:
· пазнаёміць удзельнікаў з паняццем “усвядомленае спажыванне” ў адносінах да адзення;
· фарміраваць разуменне залежнасці стану акаляючага асяроддзя ад дзеянняў чалавека (кожнага з нас);
· пашыраць сацыяльны вопыт удзельнікаў пры выпрацоўцы навыкаў рацыянальнага і карыснага выбару; аналізе і абмеркаванні мэтаў глабальнай грамадзянскасці. 


Ход мерапрыемства
1. Арганізацыйна-матывацыйны этап
Мы ўсе ведаем, пра экалагічныя праблемы, пра тое, што стан глебы пагаршаецца, вада ў сусветным акіяне забруджваецца, колькасць карысных выкапняў скарачаецца. Ведаем? Падніміце руку тыя, хто ведае.
А хто ведае, як без удзелу дзяржаўнай падтрымкі, без выкарыстання нейкіх нерэальных грашовых сродкаў, толькі ўласнымі сіламі гэтыя праблемы вырашыць? Хто ведае, падніміце рукі.
 Гэта адбываецца таму, што нам расказваюць пра праблемы, але не гавораць, як іх вырашаць. А тыя рашэнні, што нам прапануюць, нам не заўсёды падыходзяць. Напрыклад, мы можам купляць электрамабілі, але нам няма, дзе іх зарадзіць; мы можам сартыраваць смецце, але не заўсёды нам ёсць куды яго здаць. Згодны?
Але, нягледзячы на гэта, кожны з нас можа ўплываць на экалагічную сітуацыю і нават паспрыяць вырашэнню многіх праблем. 
2. Прагляд м/ф https://youtu.be/lTp0mc7iaYg  - «То, что нужно» да 1.42 хв.
3. Абмеркаванне ўбачанага
· Хто пазнаў сябе ў персанажах мультфільма?
· Якія крытэрыі ў выбары адзення вызначальныя для Нюшы?
· Падніміце руку тыя, хто таксама выбірае моднае і прыгожае? Чаму?
· Якія крытэрыі ў выбары адзення вызначальныя для Ласяша?
· Падніміце руку тыя, хто таксама выбірае ўсё толькі самае сучаснае? Чаму?
· Якія крытэрыі ў выбары адзення вызначальныя для Капатыча?
· Як вы думаеце, чым скончыцца гісторыя?

Глядзім М\ф да канца.
· Як вы думаеце, такі фінал прадказальны?
· Якую ідэю хацелі данесці да гледачоў аўтары м/ф?
· Ці толькі ў выбары адзення людзі арыентуюцца на свае жаданні? Прывядзіце прыклады з уласнага жыцця.
· Як вы думаеце, што будзе з рэчамі, якія набылі Нюша і Ласяш?
· Да якіх наступстваў вядуць такія неабачлівыя спажывецкія паводзіны?

4. Інфармацыйна-дзейнасны этап
Падніміце рукі тыя, у каго дома ёсць 10 кубкаў?
А цяпер падніміце рукі тыя, у каго дома кожны дзень адначасова бывае 10 чалавек, якія карыстаюцца гэтымі кубкамі?
Мы жывём у эпоху спажывецтва. Людзей літаральна “разводзяць” на бяздумную трату грошай і энергіі. Нашы спажывецкія апетыты растуць з год ў год, і гэта тычыцца не толькі адзення. Тэхніка, посуд, прадукты харчавання, прыемныя дробязі “для душы”  трапляюць у нашы дамы, а ў хуткім часе на сметнік. Таму што з’яўляецца новая мадэль тэлефона, таму што трапіла на вочы стылёвая талерачка і г.д.
Пра гэта гаварыць можна бясконца, а час у нас абмежаваны, таму спынімся на адзенні. Гэтаму ёсць шэраг прычын.
1) 2/3 спажыўцоў адзення на сёння – гэта жанчыны. Жанчына – для сябе, жанчына – для дзяцей, жанчына – для мужчыны.
2) Але галоўнае, што выраб адзення - тэкстыльная прамысловасць -  на сённяшні дзень другая пасля нафтаперапрацоўкі па ўзроўню забруджвання акаляючага асяроддзя. 
Вось, напрыклад, штаны на мне. Для іх вырабу спатрэбілася прыблізна:
· 13 кв.м. глебы;
· 2500л вады;
· 400Мдж энергіі (115 дзён работы ўключанай лямпачкі)
А колькі ў кожнага з нас пар штаноў? А колькі футболак, сукенак, кашуль і інш адзення? Але праблема нават не ў колькасці (хаця мы маем адзення ў 3 разы болей, чым чалавек 50 гадоў назад), а ў тым, што вельмі часта гэта адзенне проста засмечвае нашы шафы. Падніміце рукі тыя, у каго ёсць у шафе рэч, якая была апранута адзін раз, а то і ўвогуле не апраналася ні разу. 
· Давайце навядзем парадак у сваіх рэчах. Вы гатовы да рэвалюцыі ва ўласнай шафе? 
5. Fast Fashion
1963 год – ZARA ўвяла ў трэнд Fast Fashion – новы накірунак у развіціі моды. Гэта метад вертыкальнай інтэграцыі, калі ўсе рэчы вырабляюцца, транспартуюцца, прадаюцца ўнутры адной сістэмы аднаго бізнэса. Прычым працэс ад ідэі да продажу займае 2- 3 тыдні. 
Fast Fashion – гэта збіральны тэрмін, які выкарыстоўваецца для апісання паскоранага працэсу ператварэння новых дызайнерскіх ідэй у адзенне для тарговых пляцовак. Пры гэтым, зразумела, рэчы моцна губляюць у якасці. Гэта хуткае стварэнне новых трэндаў пры дапамозе рэкламных кампаній. 
Хутка ідэю падхапілі іншыя брэнды. Таму мы маем абнаўленне калекцый па 2 разы на месяц (раней 2 разы ў год), вялікую колькасць адзення, вялікую колькасць смецця. Такім чынам адзенне ператвараецца ў смецце яшчэ ў магазінах. Хуткая мода абапіраецца на танную вытворчасць, павялічанае спажыванне, нядоўгае выкарыстанне адзення. Мас маркет спрасціў наша жыццё, зрабіўшы многія рэчы даступнымі, але менавіта гэтая даступнасць і стымулюе павялічанае спажыванне. Выпускаючы новыя калекцыі двойчы на месяц, яны прымушаюць нас вяртацца за непатрэбнымі рэчамі зноў і зноў. Здавалася б, што тут дрэннага, калі я парадую сябе маечкай за 10 рублёў, колькі таго жыцця? Але купляючы ўсё больш рэчаў, мы стымулюем вырабляць больш. Гэта, у сваю чаргу, павялічвае наша спажыванне. І ўсё б нічога, але ў стратэгіі мас маркета адсутнічае важнейшы пункт – клопат аб навакольным асяроддзі. Fast Fashion – гэта:
· 20 000л вады на выраб 1 кг бавоўны (эквівалент вырабу 1 футболкі) у той час, калі каля 1 млрд людзей пакутуе ад недахопу вады;
· 10% забруджвання прэснай вады прыходзіцца на тэкстыльную прамысловасць               (адходы вытворчасці сінтэтычнага валакна, пестыцыды, фарба, паверхнеактыўныя рэчывы трапляюць у сцёкі, у выніку чаго гінуць водныя жывёлы і расліны, а вада становіцца непрыгоднай для выкарыстання);
· 2 міліярды тон СО2 за год;
· вытворчасць у краінах 3-га свету. А гэта рабская праца > 75млн чалавек (сярод іх – дзеці), якія працуюць па 14-16 гадзін, атрымліваючы менш 1$ у дзень;
(Абрушэнне фабрыкі “Рана Плаза” па пашыве адзення ў Бангладэш у 2013 годзе, загінула 1129 чалавек, каля 2500 атрымалі раненні. Прычына – расколіна ў будынку, пра якую ведалі, але не спынілі вытворчасць).
· павелічэнне вытворчасці тэкстыльнай прадукцыі ў 2 разы за апошнія 15 год;
· гэта адмаўленне ад традыцыйных (аўтэнтычных) рамёстваў, знішчэнне рэгіянальнай вытворчасці, што правацыруе беспрацоўе і зніжэнне якасці жыцця ў нашых рэгіёнах;
· абнаўленне калекцый мас маркета кожныя два тыдні (ZARA і пад.);
· стварэнне > 55 млн тон тэкстыльнай прадукцыі кожны год;
· 90 млн тон тэкстыльнага смецця (толькі ў Ганконгу выкідваецца 1400 футболак у дзень)
Гэта інфармацыя ці не падстава для рэфлексіі сваіх спажывецкіх звычак?
6. Калі ў нашым жыцці з’яўляецца праблема, мы шукаем прычыну, ставім мэту, складаем план дзеянняў. Прапаную папрацаваць.
Праца ў групах. Запаўненне схемы “Дрэва спажыванняў”
Ствол – “Неўсвядомленае спажыванне”
Карэнне – прычыны (запішыце свае думкі аб тым, чаму мы так многа спажываем. Гэта толькі наша загана? Што на нас уплывае?)
Галіны –  як можна вырашыць праблему неўсвядомленага спажывання адзення?
7. Абмеркаванне 
Прыкладныя прычыны. 
· Дрэнны настрой (хтосьці “заядае”, хтосьці “шопіцца”)
· Акцыяі, зніжкі; (“Чорныя пятніцы”)
· Набыццё новай рэчы – узнагарода сябе за нейкую работу;
· СМІ і інтэрнэт трывала ўвайшлі ў наша жыццё. І ў нейкі момант ловіш сябе на думцы, што і сапраўды патрэбныя тыя рэчы, што бачыў у ленце Інстаграма ці ў рэкламе па тэлевізары. А яшчэ нядрэнна было б прыкупіць тыя цудоўныя штучкі, што былі ў e-mail рассылцы ад парачкі магазінаў. 
· Рэклама ад блогераў (распакоўкі на Ютуб-каналах), знакамітасцяў;
· Модныя часопісы, папяровыя і лічбавыя, якія распавядаюць нам пра трэнды на колер, фасон, і прымушаюць купляць усё больш.
Магчымыя рашэнні
· Купляць якасныя рэчы (не сінтэтыку), якія праслужаць доўга; 
· Складаць спіс патрэбнага адзення (каб не патрапіць у маркетынгавыя пасткі зараней вызнач, што патрэбна купіць)
· Праводзіць “інвентарызацыю” шафы (сартыруйце рэчы: што носіце, а што проста займае месца ў шафе. Другой катэгорыі дайце другое жыццё – прадайце, падарыце, аддайце. Варыянт “вось пахудзею і абавязкова буду насіць” у 99% не працуе).
· Вывучайце інфармацыю пра вытворцаў адзення або абутку (пра сацыяльную адказнасць кампаніі, пра іх пастаўнікоў, пра матэрыялы, якія выкарыстоўвае кампанія. Перавага – экалагічным брэндам)
· Аддаць рэчы таму, каму яны могуць быць патрэбны (дзіцячыя дамы, дамы міласэрнасці, малазабяспечаным і інш).
· Купляць рэчы ў секанд-хэндах;
· Даглядаць тыя рэчы, што ўжо ёсць
У Аўстраліі правялі цікавы эксперымент: даследавалі рэчы, якія людзі, часцей за ўсё выкідваюць на сметнік. Вынікі паказалі, што часцей за ўсё выкідваюць рэчы з-за невялікай плямы, якую паспяхова можна было б звесці нават хатнімі сродкамі.
Яшчэ адзін спосаб захоўваць рэчы – апрацоўваць спецыяльнымі сродкамі. Усе ведаюць пра вільгаценепранікальныя спрэі, крэмы для абутку. Нешта падобнае ёсць і для адзення. Напрыклад, HYDROP – расійскі брэнд, які вырабляе спецыяльнае нанапакрыццё для догляду адзення і абутку.

8. Падвядзенне вынікаў
На самой справе існуюць распрацаваныя эколагамі прынцыпы свядомага спажывання  «3R: Reduce. Reuse. Recycle (скарачэнне, паўторнае выкарыстанне, перапрацоўка)», якія мы з вамі паспяхова вывелі самастойна. 

Канешне, праблема неўсвядомленага спажывання не магла не закрануць сусветную грамадскасць. Сярод мэтаў устойлівага развіцця адказнае спажыванне і вытворчасць займае 12 пазіцыю.
Што датычыцца моды, то ў процівагу Fast Fashion узнік накірунак  Slow Fashion – павольная мода, або Sustainable  Fashion  - устойлівая мода (а паводле Кембрыджскага слоўніка, якая не шкодзіць экалагічнаму асяроддзю), накіраваны на тое, каб рабіць менш, але лепш меншымі сродкамі спажывання рэсурсаў.
9. Давайце падумаем, якія ідэі ў стварэнні гардэробу прапагандуе Slow Fashion?

Мяркуемыя вынікі:
· якасныя рэчы ў гардэробе (купляючы адну якасную рэч, вы эканоміце больш, чым пры набыцці 10 танных на распродажы);
· выпрацоўку ўласнага стылю, які ігнаруе хуткія трэнды (набываем толькі патрэбныя нам рэчы, якія добра міксуюцца паміж сабой);
· стыль – класіка або мінімалізм;
· шматфункцыянальнасць (пінжак можна спалучаць з класічнымі штанамі, джынсамі, са спадніцай, сукенкай і інш);
· адказнасць (калі мы плацім грошы за новую рэч, калі мы ставім “падабайку” чарговай трэндавай рэкламе – мы падтрымліваем Fast Fashion);
· купляючы чарговую рэч задай сабе пытанне: “Колькі гэта будзе жыць і колькі гэта будзе паміраць?”

Многія маркі, зусім не мас-маркет, разумеюць, што патрэбна мяняць сваю палітыку вытворчасці. Gucci, напрыклад, адмовіліся ад выкарыстання натуральнага футра, Adidas вырабляе красоўкі з акіянскага смецця, Balenciaga выступае за гуманную вытворчасць і падтрымлівае праграму «Fashion for Good», сярод мэтаў якой пазначаны змяншэнне аб’ёмаў вады і мінімізацыя адходаў.
Нават сумна вядомы H&M праводзіць акцыі па зборы непатрэбнага тэкстылю, які потым ідзе на перапрацоўку. Ёсць звесткі, што вынікаў ад гэтых акцый асаблівых няма, але такім чынам яны імкнуцца стварыць патрэбнае ўражанне, стараюцца адпавядаць сучасным трэндам. (Да таго ж іх зніжкі за прынесеныя на перапрацоўку рэчы стымулююць да набыцця новых рэчаў)

10. Як бачым, усё не так і складана. І пры гэтым не патрэбна быць падобнымі на Марка
Цукерберга ці Сціва Джобса з іх знакамітымі шэрымі джынсамі і чорнай вадалазкай.
Канцэпцыя ўсвядомленага спажывання не заклікае вас адмаўляць сабе ў нечым, а нагадвае вам жа пра вашыя сапраўдныя жаданні і патрэбы. У наступны раз, калі пойдзеце ў краму, падумайце пра сябе і планету. Купляйце з розумама і сэрцам. Тады набытае будзе радаваць доўгі час. А вы парадуеце прыроду. Індустрыя моды – адна з нямногіх, на якую мы можам уплываць асабістым выбарам. Спадзяюся, што сённяшняя сустрэча дапаможа нам зрабіць першы крок да спажывання ўсвядомленага.  

11. Рэфлексія  На дошцы прымацаваны лісты з выказваннямі:
“Я гатоў (ва) да рэвалюцыі ў сваёй шафе”.
“Я магу ўплываць на паляпшэнне экалагічнага становішча планеты”
Прыляпіце зялёны стыкер, калі вы згодны з выказваннем, чырвоны – калі не згодны.

Нават калі я не змагу спыніць забруджванне планеты, то, ва ўсякім выпадку, у гэтым не буду ўдзельнічаць.

